
ИЛМИЙ-ТЕХНОЛОГИК ВА ИҚТИСОДИЙ ХАВФСИЗЛИК ТИЗИМИДА ОЛИЙ 

МАЛАКАЛИ ИЛМИЙ ВА ИЛМИЙ-ПЕДАГОГ КАДРЛАР АТТЕСТАЦИЯСИ 

ХАВФСИЗЛИГИ (МЕТОДОЛОГИК, УСЛУБИЙ ВА АМАЛИЙ ЖИҲАТЛАРИ) 

Аннотация. Мазкур мақолада илк бор илмий-технологик ва иқтисодий хавфсизлик 

тизими доирасида олий малакали илмий ва илмий-педагог кадрлар аттестацияси 

хавфсизлигининг методологик-услубий ва амалий жиҳатлари кўриб чиқилган. Соҳага оид 

хавфсизлик индикаторлари, хавфсизлик кўрсаткичлари ва хавфсизлик чегараси, баҳолаш 

усуллари ҳамда аттестация тизимининг хавфсизлик мезонини белгилаш бўйича 

таклифлар ишлаб чиқилган. 

Калит сўзлар: миллий хавфсизлик, илмий-технологик хавфсизлик, иқтисодий 

хавфсизлик, олий малакали илмий ва илмий-педагог кадрлар аттестацияси, методологик 

ва услубий асослар, хавфсизлик индикаторлари, кўрсаткичлари ва чегараси. 

 

БЕЗОПАСНОСТЬ АТТЕСТАЦИИ НАУЧНЫХ И НАУЧНО-ПЕДАГОГИЧЕСКИХ 

КАДРОВ ВЫСШЕЙ КВАЛИФИКАЦИИ В СИСТЕМЕ НАУЧНО-

ТЕХНОЛОГИЧЕСКОЙ И ЭКОНОМИЧЕСКОЙ БЕЗОПАСНОСТИ 

(МЕТОДОЛОГИЧЕСКИЕ, МЕТОДИЧЕСКИЕ И ПРАКТИЧЕСКИЕ АСПЕКТЫ) 

Abstract. The article examines, for the first time, the methodological, methodical and 

practical aspects of the security of attestation of highly qualified research and academic staff 

within the scientific, technological and economic security system. It proposes security indicators, 

measures and thresholds, assessment methods and criteria for the security of the attestation 

system. 

Key words: national security, scientific and technological security, economic security, 

attestation of highly qualified research and academic staff, methodological foundations, 

methodical foundations, security indicators, security measures, security thresholds. 

Кириш 

Жаҳонда иқтисодий ва илмий-технологик  тараққиётнинг замонавий ва истиқбол 

босқичларида хавфсизлик масалалари муҳим аҳамият касб этиб, барқарор ривожланишни 

таъминлашда муҳим омиллардан бирига айланди. Хавфсизлик ўз-ўзича амал қилмайди, у 

доимий равишда инсон, ишлаб чиқариш (субъект), жамият ва давлат даражаларида 

ривожланишга тегишли равишда таъсир кўрсатиб, миллий хавфсизлик тизими доирасида 

қамраб олиниши билан тавсифланади. “Тўртинчи саноат инқилобига жадал суръатларда 

ўтилиши, рақамли технологиялар, жумладан “буюмлар интернети”, робототехника, катта 

маълумотлар таҳлили ва киберфизик тизимларнинг ҳаётга кенг қўлланилиши, сунъий 

интеллектнинг ривожланиши ва инсоният ҳаётининг барча жабҳаларига жадал кириб 

келиши жараёнида ҳам қатор янги таҳдидлар вужудга келмоқда” [1]. Булар ўз навбатида 

таълим ва илм-фан соҳаларини сифат жиҳатдан ривожлантиришда хавф-хатар ва 

таҳдидларни барвақт аниқлашга кўра мақсадли чора-тадбирлар ташкил қилинишини 

шартлайди. 

ХХ асрнинг охирларидан бошлаб хавфсизлик муаммоларига бағишланган 

тадқиқотларга катта аҳамият қаратилиб, иқтисодиёт ва ижтимоий ҳаётдаги жадал сифат 

ўзгаришлари ва истиқбол талабларига кўра миллий хавфсизлик, иқтисодий хавфсизлик, 

илмий-технологик хавфсизлик кабилар тобора фундаментал мазмун касб этмоқда. 

Таъкидлаш керакки, хавфсизлик масаласи қай йўналишда, масалан иқтисодий ёки илм-

фан йўлишида бўлишидан қатъий назар, миллий хавфсизликка ҳамда миллий ва муайян 

йўналишлар хавфсизликлари самарадорлигига пропорционал тарзда тўғридан-тўғри 

таъсир кўрсатади. Хавфсизлик масаласи инсон ва жамият ҳаётининг барча соҳа ва 

даражаларига таъсир кўрсатиши сабабли у охир-оқибатда миллий хавфсизликда намоён 

бўлади. Шунга кўра шахс, юридик шахс, минтақа, давлат ва жамият хавфсизлиги 

масалаларига комплекс ёндо-шишга алоҳида эътибор қаратилмоқда. Хавфсизликнинг ҳар 

бир масаласи миллий хавфсизлик доирасида яхлит тизим сифатида амал қилиб, мазкур 

тизим самарадорлиги (натижадорлиги) бир вақтнинг ўзида йўналишлар уйғунлиги ва 

самарадорлигига боғлиқдир. 

Умуман олганда хавфсизлик масаласининг мазмун-моҳияти ва тарихий жиҳатларига 

турли ёндашувлар мавжуд. Зеро “инсониятнинг доимий тараққий топиши, ҳаёт тарзининг 

ўзгариб бориши, нафақат табиий хавф-хатарлардан, балки уларнинг ўзлари томонидан 

яратилпётган хавфлардан ҳам ҳимоя қилишга бўлган талаб орта бошлади” [2]. Хавфсизлик 

масалалалари инсоният пайдо бўлгандан бошлаб ҳозиргача замон ва макон 

хусусиятларини эътиборга олган ҳолда турли ҳужжатларда аксини топмоқда. Бу борада 

масалан, Америка мустақиллиги декларацияси (1776), Инсон ва фуқаролар ҳуқуқлари 

француз декларацияси (1789), Миллий хавфсизлик тўғрисидаги қонунни (АҚШ, 1947) 

келтириб ўтиш мумкин. Тарихан хавфсизлик масаласига янада чуқурроқ қаралса, 

хавфсизлик масалаларига буюк давлат арбоби, маҳоратли саркарда, соҳибқирон Амир 

Темур томонидан [3] алоҳида аҳамият қаратилган. Бу борада соҳибқирон томонидан 

яратилган ва жаҳонда ноёб асар сифатида қабул қилинган “Темур тузуклари”ни келтириб 

ўтиш мақсадга мувофиқ. Ушбу асарда хавфсизлик масалаларига давлат бошқаруви, 

иқтисодий ривожланиш, халқаро алоқалар ва жамият тараққиётига оид бошқа 

масалаларни эътиборга олган ҳолда комплекс ёндашилган. Таъкидлаш керакки, Янги 

Ўзбекистонни барпо этиш жараёнида хавфсизлик масалаларига жуда катта эътибор 

қаратилмоқда. 

Адабиётлар шарҳи 

Мазкур тадқиқотнинг мақсади бўлган олий малакали илмий ва илмий-педагог 

кадрлар аттестацияси хавфсизлигига кўра хавфсизлик, миллий хавфсизлик, иқтисодий 

хавфсизлик, илмий-технологик хавфсизликнинг методологик-услубий масалаларини 

кўриб чиқиш мақсадга мувофиқ: 

“хавфсизлик” моҳиятига оид турли ёндашувлар мавжуд бўлиб, вужудга келадиган 

хавф-хатардан ҳимояланиш, кафолатланиш [4], хавф бўлмаган ҳолат, хавф-хатарнинг 

йўқлиги, хавфсизлик таъминланган [5], ишончлилик, хавфнинг йўқлиги [6], таҳдид ва 

зарардан ҳимояланганлик, таҳдид ёки рискнинг йўқлиги, сақланишнинг 

таъминланганлиги [7] кабилар билан тавсифланади. Бугунги кунга қадар олий малакали 

илмий ва илмий-педагог кадрлар аттестацияси хавфсизлиги масалалари бўйича 

тадқиқотлар жуда кам ўтказилган бўлиб, бу борадаги масалалар асосан амалий даражада 

ташкил этилган; 

“миллий хавфсизлик” мазмун-моҳиятига илмий адабиётларда [8] турлича ёндашилган 

бўлса ҳам уларда шахс, жамият ва давлат хавфсизлиги марказий ўрин тутади. Умумлашма 

ҳолда “миллий хавфсизлик” - шахс, жамият ва давлат манфаатларини ҳимоялашга кўра 

миллий манфаатларни ташқи ва ички таҳдидлардан ҳимояланиш ҳолатидир. Шунга кўра 

“миллий манфаатлар” уларнинг, яъни шахс, жамият ва давлатнинг динамик ривожини 

таъминлаш бўйича объектив эҳтиёждир. Миллий хавфсизлик таркиби (соҳалари)га ҳам 

турлича ёндашилиб, унинг таркибида сиёсий хавфсизлик, жамоат хавфсизлиги, 

мавкуравий хавфсизлик, иқтисодий хавфсизлик [9], энергетика хавфсизлиги, озиқ-овқат 

хавфсизлиги, сув ресурслари хавфсизлиги, ахборот хавфсизлиги, экологик хавфсизлик, 

технологик хавфсизлик (илмий-технологик хавфсизлик), ҳарбий-мудофаа хавфсизлиги ва 

давлат хавфсизли-гини кўрсатиб ўтилган. Айрим тадқиқотларда миллий, иқтисодий ва 

технологик хавфсизликни таъминлашда ахборот-комуникация технология-ларининг 

имконият ва истиқболига алоҳида эътибор қаратилган;  

 “иқтисодий хавфсизлик” муаммоси бўйича жаҳонда тадқиқотлар кенг амалга 

оширилиб, миллий олимларилармиз [10] томонидан салмоқли илмий ишлар бажарилган. 

Жаҳонда амалга оширилган тадқиқотларда иқтисодий хавфсизлик тушунчасининг 

моҳиятига турлича ёндашилиб, қуйидаги ёндашувга устувор даражада қарамоқда: 

“иқтисодий хавфсизлик – миллий иқтисодиёт мустақиллиги, барқарорлиги, доимий 

янгиланиши ва такомилла-шиб боришига қодирлигини таъминловчи шарт-шароитлар ва 

омиллар йиғиндиси” [11]дир. Аксарият илмий ишларда мустақиллик, барқарорлик ва 

қодирликка алоҳида урғу берилган. Таъкидлаш керакки, илмий-технологик ҳамда 

иқтисодий хавфсизликлар ўзаро ва узвий боғлиқ бўлиб, бир-бирини тўлдируви 

хавфсизликлар ҳисобланди. Шунга кўра иқтисодий хавфсизлик таркибида илмий-

технологик йўналиш бўйича муайян тадқиқотлар [12] ҳам амалга оширилган. Масалан, 

мазкур йўналишда 4 та кўрсаткичлар гуруҳи (ҳолати; сарф-ҳаражатлар; алоқалар; 

натижадорлик) асосида 16 та кўрсаткич таклиф этилган [13]. Бошқа тадқиқотларда 

уларнинг ўзаро боғлиқлиги эътиборга олинган ҳолда илмий-техник, илмий-технологик 

хавфсизлик индикаторлари ва кўрсаткичлари ишлаб чиқилган. Масалан, С.Митяков [14] 

томонидан 15 та хавфсизлик индикатори ва хавфсизлик чегаралари таклиф этилган 

(ЯИМда технологиялар экспортининг улуши; жами тадқиқотчилар таркибида илмий 

даражали кадрлар улуши; 10 минг аҳолига илғор технологияларнинг яратилиши; 

ихтирочилик фаоллиги; жўнатилган тайёр маҳсулотлар таркибида инновацион 

маҳсулотлар улуши). Қатор илмий-тадқиқотларда хавфсизлик тизимида таълим ва 

интеллектуал салоҳиятга муҳим компонент сифатида қаралган, жумладан С.Гулямов 

тадқиқотида “киберхавфсизлик мутахассис-лари техника билимлари билан бирга бошқа 

йўналишлар бўйича кенг миқёсда кўникма ва компетенцияларга эга бўлишлари керак. 

Буларга стратегик фикрлаш, хавфларни бошқариш, муомила ва лидерлик кўникмалари 

ҳамда киберхавфсизликнинг ишчанлик, ҳуқуқий ва этик оқибатларини чуқур тушиниш 

киради” [15] деб таъкидланган; айрим тадқиқотларда, масалан Н.Тухлиев илмий ишида 

“IoTдаги аномалияларни хавфсизлик ва интеллектуал жиҳатдан очиб берилиши 

ресурслардан самарали фойдаланиш билан чамбарчас боғлиқ” [16]лиги кўрсатилган.  

Н.Жумаев тадқиқотларида [17] иқтисодий хавфсизликни таъминлашда иқтисодий 

глобаллашув ва миллий иқтисодиёт барқарорлиги ўртасидаги боғлиқлик ва давлат қарзи 

барқарорлигини таъминлаш кабиларга ҳам алоҳида урғу берилган. Айрим тадқиқотларда 

миллий ва иқтисодий хавфсизликни таъминлашда ахборот-коммуникация тех-

нологиялари масалаларига алоҳида эътибор қаратилиб, бу борада муайян  таклифлар  

ишлаб чиқилган, жумладан Б.Махкамовга кўра “ахборотлашган жамият ривожланиши 

учун телекоммуникация соҳасини технологик, иқтисодий, ишлаб чиқариш ва ташкилий 

тузилмаларини ривожлантиришни талаб этадиган глобал ахборот инфратузилмаси 

зарурдир. Мамлакатнинг телекоммуникация соҳасини глобаллашув жараёни талаблари 

асосида қайта ислоҳ қилишни талаб этади” [18] (2016), шунингдек “миллий иқтисодиётнинг 

рақобатбардошлиги, мамлакатнинг ички ва хорижий сармоялар учун жозибадорлиги кўп 

жиҳатдан ахборот инфратузилмаси ва ахборот-коммуникация хизматларининг 

ривожланиш даражасига боғлиқ” [19]. Бошқа тадқиқотларда иқтисодий хавфсизликнинг 

инсон ҳаётий фаолияти билан боғлиқ жиҳатларига алоҳида эътибор берилиб, 

“иқтисодиётни давлат томони-дан тартибга солиш концепциясига мувофиқ бозор 

иқтисодиётида давлат инсон ҳаёти ва унинг мулки хавфсизли-гини таъминлаш, бозор 

жараёни иштирокчилари ўртасидаги мунозараларни ҳал этишга қаратилган” [20].  

Тадқиқот методологияси 

Иқтисодий ва илмий-технологик хавфсизликнинг, шунга пропорционал тарзда олий 

малакали илмий ва илмий-педагог кадрлар аттестацияси хавфсизлигининг  бир-бири 

билан ўзаро ва узвий боғлиқлигига асосан иқтисодий хавфсизликнинг мезони, 

индикаторлари, кўрсаткичлари ва таҳдидлар, хавфсизлик чегараси ва иқтисодий 

хавфсизик даражасига тўхталиб ўтамиз. Уларнинг моҳияти ва методологик-услубий 

масалалари илмий адабиётларда кенг ёритилган бўлиб, уларга кўра: 

Таҳлил ва натижалар 

иқтисодий хавфсизлик мезони – хавфсизликнинг сифат жиҳатдан тавсифланиши 

бўлиб, унга кўра иқтисодиётнинг кенгайтирилган ишлаб чиқариш шароитида фаолият 

кўрсатиш лаёқати, молия тизимининг барқарор-лиги, илмий-технологик фаолиятни 

монанд фаолият кўрсатишини қўллаб-қувватлаш кабилар билан белгиланади; 

иқтисодий хавфсизлик индикатори – хавфсизликнинг муайян ҳолатини сифат 

жиҳатдан миқдорий ўлчов кўрсаткичлари асосида сифат жиҳатдан баҳоланишидир. Унга 

кўра индикаторлар макро, мезо (тармоқ, ҳудуд ва б.), микро ёки муайян параметр 

даражаларида тавсифланади. Услубий жиҳатдан  индикаторларни тавсифлашга турли 

ёндашувлар мавжуд бўлиб, айрим [21] ёндашувларда 5 та хавфсизлик индикаторига кўра 

122 та хавфсизлик кўрсаткич асосида тавсифланиши таклиф этилган. Н.Зиядуллаевга [22] 

кўра иқтисодий хавфсизликни таъминлашда молиявий-иқтисодий барқарорлик муҳим 

аҳамият касб этиб, шунга кўра тегишли молиявий ҳолатлар тавсия этилган; 

иқтисодий хавфсизлик кўрсаткичи - хавфсизлик йўналиши (йўналишлари)ни 

миқдорий жиҳатдан баҳолаш бўлиб, илмий адабиётлар таҳлилига кўра масаланинг 

моҳиятига услубий жиҳатдан ёндашувлар бир-бирига яқин бўлсада, кўрсаткичлар тизими 

турли қарашлар асосида шакллантирилган. Баъзиларида хавфсизлик кўрсаткичлари 11 та 

(умумий миллий иқтисодий даражада; турмуш даражаси ва сифати; инфляция суръати; 

ишсизлик даражаси; иқтисодий ўсиш; бюджет дефицити ва давлат қарзи; ташқи қарз; 

жаҳон иқтисодиётига кириб борганлик; ҳуфуёна иқтисодиёт фаолияти; мулк таркиби; 

солиқ тизми) [23], бошқаларида 40 та кўрсаткич [24] асосида шакллантирилган. Муайян 

тадқиқотларда ушбу муаммо юзасидан рақамли платформалар ва хорижий технологик 

инфратузилмалари масалаларига ҳам аҳамият берилган. Масалан, “йирик рақамли 

платформалар ва хорижий технологик инфратузилмаларга тобелик  киберхавфсизлик, 

иқтисодий суверенитет и миллий рақамли барқарорликка ҳам хавф туғдиради” [25] деб 

таъкидланган; 

иқтисодий хавфсизликка таҳдид – хавфсизликка салбий таъсир қилувчи (ёки шунга 

олиб келувчи) омиллар ва шарт-шароитлар синтезига кўра тавсифланади (илмий-

технологик хавфсизлик қисмида таҳдид бўйича алоҳида таҳлил келтирилган). Масалан 

«таҳдид жамият, давлат ва уларнинг субъектлари, алоҳида шахснинг нормал ҳаёт 

фаолиятига, улар манфаатларини рўёбга чиқаришга тўсқинлик қилувчи, зиён-заҳмат 

келтирувчи; хавф-хатар туғилувчи омиллар, шарт-шароитлар ва воқеликларни 

ифодалайди» [26] ёндашувига кўра қаралган; 

иқтисодий хавфсизлик чегараси – хавфсизликни таъминлашда муайян иқтисодий 

ҳолатнинг миқдорий жиҳатдан белгиланган чегараси бўлиб, унга кўра иқтисодий ҳолат 

миқдорий чегаралар оралиғида (“юқори”, “паст” ёки “дан – гача”) бўлиши мумкин. 

Иқтисодий хавфсизлик чегарасини аниқлашда аввалламбор хавфсизликка таъсир 

кўрсатувчи гуруҳларни шакллантириш зарур (аҳолининг ҳаёт даражаси; ишлаб чиқариш; 

молиявий ҳолат; илмий-технологик ривожланиш ҳолати; экологик ҳолат ва бошқалар). 

Шунга кўра ҳар бир гуруҳ бўйича мақсадли кўрсаткич (индикатор)лар бўйича хавфсизлик 

чегаралари белгиланади (масалан, умр давомийлиги; ЯИМга нисбатан илмий-

тадқиқотларга бюджет маблағи; ишсизлик даражаси; ЯИМга нисбатан ички ва ташқи қарз 

ҳажми; бюджет тақчиллиги; ва б.);      

иқтисодий хавфсизлик даражаси – мазкур хавфсизликни таъминлашга эришишда 

хавфсизлик мезонларига кўра сифат жиҳатдан уни таъминланиш даражасини назарда 

тутади. 

Илмий-технологик хавфсизликнинг моҳияти юзасидан амалга оширилган 

тадқиқотларда ягона ёндашув мавжуд эмас. Таҳлилнинг кўрсатишича, аксарият 

тадқиқотлар “илмий салоҳият” ёки “технологик хавфсизлик” йўналишида, баъзиларида 

“илмий-техник ва технологик хавфсизлик” сифатида [27], айримларида “илмий-технологик 

хавфсизлик” йўналишига урғу бериб кўриб чиқилган. Баъзи тадқиқотларда таълим 

компоненти [28]га устувор даражада қаралган. Таъкидлаш кераки, “илмий-технологик 

хавфсизлик» - мамлакат суверенитети, миллий хавфсизлиги, ижтимоий-иқтисодий ва 

маданий ривожланишини таъминлашга, миллий хавфсизликнинг таркибий қисмларига 

техносфера, ташқи ва ички таҳдидлар таъсирининг минималлаш-тирилган ёки 

компенсация қилинган ҳолатидир” [29] мазмунидаги таърифга устувор қаралмоқда. 

Ривожланишнинг ҳозирги ва истиқбол босқичларида илмий (илмий салоҳият) ва 

технологик хавфсизликларни автоном ҳолда кўриб чиқиш кутиладиган самарани 

бермайди. Масала комплекс ҳолда, яъни “илмий-технологик хавфсизлик”ни яхлит тизим 

сифатида кўриб чиқилиши зарур. “Иқтисодчиларнинг ҳисоб-китобларига кўра, бугунги 

кунда дунё миқёсида тўпланган жами бойликларнинг 16 фоизи ишлаб чиқариш 

воситалари, 20 фоизи табиий ресурслар ҳиссасига тўғри келса, нақ 64 фоизи, яъни учдан 

икки қисми бевосита инсоннинг ақли ва салоҳияти, билими ва тажрибаси маҳсулидир” [30]. 

Жаҳонда тобора кескинлашиб бораётган рақобат ва глобал ўзгаришлар шароитида илмий 

ва технологик ривожланиш, шунингдек замонавий ва истиқбол талаблари, таҳдидларни 

эътиборга олган ҳолда миллий хавфсизлик тизими таркибида иқтисодий ва илмий-

технологик хавфсизлик-ларни “эгизак хавфсизлик” [31] доирасида кўриб чиқилиши 

умумсамарадорликка хизмат қилади. Биринчиси таклифни ишлаб чиқса, иккинчиси ишлаб 

чиқилган таклифни амалга оширишига кўра умумсамарани таъминлайди.  

Хулоса ва таклифлар 

Тадқиқот натижалари шуни кўрсатадики, олий малакали илмий ва илмий-педагог 

кадрлар аттестацияси хавфсизлигини миллий хавфсизликнинг илмий-технологик ва 

иқтисодий йўналишлари билан узвий боғлиқ ҳолда баҳолаш зарур. Хавфсизликнинг 

мезони, индикатори, кўрсаткичи, таҳдиди ва чегараси каби тушунчаларни аниқ ажратиш 

ушбу жараёнларни илмий асосда таҳлил қилиш учун методологик замин яратади. 

Аттестация тизимининг сифат даражаси фақат якуний қарор эмас, балки илмий кадрларни 

тайёрлаш, илмий муҳит ва экспертиза жараёнларининг ишончлилиги билан ҳам 

белгиланади. 

Илмий-технологик ва иқтисодий хавфсизликнинг ўзаро таъсирини ҳисобга олган 

ҳолда олий малакали кадрлар аттестациясини хавфсизлик нуқтаи назаридан ўрганишнинг 

ягона тушунчавий аппаратини шакллантириш таклиф этилади. Бунда соҳавий 

индикаторларни илмий фаолият натижадорлиги, кадрлар сифати, экспертиза 

мустақиллиги ва аттестация талабларига риоя этилиши каби йўналишларга ажратиш 

мақсадга мувофиқ. Мазкур таклифларнинг аниқ миқдорий мезонлари ва хавфсизлик 

чегараларини ишлаб чиқиш мақоланинг кейинги қисмида давом эттирилади. 

Мақоланинг давоми журналнинг 5-сонида. 

